
arthur i. miller - fisikan doktorea eta ZIENTZIAREN FILOSOFIA ETA HISTORIAKO IRAKASLEA 
«Fisikaren eta artearen arteko muga hautsi zuten Einsteinek eta Picassok» 

Erlatibitatearen Teoriak kubismoan eragin zuela dio Millerrek, eta Einsteinek eta Picassok denboraren eta espazioaren izaera aztertu zutela, ikuspegi ezberdinetatik. 

AINARA ARGOITIA - DONOSTIA 

Zientziaren filosofia eta historia irakasten du Millerrek Londresko University Collegen. Zientzia modernoaren filosofia, zientzia kognitiboa, sormen zientifikoa eta artearen eta zientziaren arteko harremana aztertu ditu, besteak beste. Dozenatik gora liburu eta ikerketa lan idatzi ditu, eta zientzia dibulgatzaile gisa lan egin du irrati eta telebistan. Einsteinek Picassorengan izan zuen eraginaz hitz egin zuen atzo Donostian. 

Einsteinek eta Picassok ia aldi berean bizi izan zuten euren sormen handieneko garaia. Hezigaitzak, konformagaitzak eta irudimen handikoak ei ziren biak. Zer beste ezaugarri zuten komunean? 

1907an, 25 urte zituenean, egin zuen Picassok bere obra nagusia, kubismoaren hasierako lana izan zena: Avignongo Andereñoak. Einsteinek, berriz, 26 urte zituen Erlatibitatearen Teoria sortu zuenean. Denboraren eta espazioaren izaera aztertzen zuten biek. Picassok espazioa landu zuen gehiago, eta Einsteinek denbora. Gauza bera aztertzen zuten, baina ikuspuntu ezberdinetatik. Bizitza pertsonalean ere, antzekotasun handia zuten. Bizimodu gogorra izan zuten biek, besteak beste harreman zail asko izan zituztelako. Lan egiteko energia besteei mina egitetik ateratzen zuten biek. 
Einstein eta Picasso bakarrak direla idatzi duzu. Zergatik, baina? 

Zientzia eta artearen arteko mugekin hautsi zutelako. Estetika berri baten bila zebiltzan, edertasun eredu berri baten bila. 

Zein zen Einsteinen edertasun eredua? Zein Picassorena? 

Forma guztiak geometrikoki azaldu ahal izatea zen Picassorena. Zientzian, baina, edertasuna kuantifikatu egin daiteke, eta zientzialarientzako edertasunak ekuazio eder eta polit bat egitea esan nahi du. Ekuazio ederra simetriak betetzen dituena da. Edertasunaren kontzeptua fisikan sartu zuen Einsteinek, eta estilo bat hasi zuen. Simetriak betetzen zituen ekuazioak lortzea zuen helburu. Bere aurretik, Galileok baino ez zuen egin hori. Ekuazio eder batek gauza berriak aurkitzeko bide ere ematen du askotan. Zer esan nahi duzu horrekin?. 

Diracen ekuazioa elektroien eta argiaren arteko elkarrekintzaren deskripzioa ematen duena hartu eta ekuazio horri simetriak aplikatuz, antipartikulak existitzen zirela aurkitu zuten. Hau da, elektroiak existitzen badira horren simetrikoa ere existitu behar zela pentsatu zuten, protoiak existitu behar zirela alegia. Eta hori, antimateriaren arloa, fisikan asko ikasten den arloa da egun. Noiz da ekuazio bat simetrikoa? 

Jo dezagun espazioko koordenatudun (x,y, z) ekuazio bat duzula. Simetriak aplikatzea ispilu bat jartzearen parekoa da. X positiboa duzunean, ispilu bat jarriz gero, Xa negatibo bihurtzen da. Horrek ekuazioa aldatzen ez badu, esango dugu simetrikoa dela, ederra, azken batean. 

Artearen historian adituak diren askok esaten dute Erlatibitatearen Teoriak eragina izan zuela kubismoan, baina, hala ere, oso gutxik onartzen dute bien artean lotura zuzen bat egon zela. Zer diozu horren inguruan? 

Hori pentsatzen dutenek kubismoaren inguruko ikuspegi distortsionatuegia dutela iruditzen zait. Kubismoaren jatorria Paul Cezannen eta Afrikako artean dagoela esaten dute horiek, baina hori mosaikoaren zatitxo bat baino ez da. Zientziaren, teknologiaren eta matematiken eragin handia izan zuen Picassok, Cezannena eta Afrikako artearena baino askoz handiagoa. Parisen zegoela, matematikaz asko zekiten lagun asko egin zituen, eta beraz, bazuen garai horretan zientzian gertatzen ari zenaren inguruko informazioa. Kubismoa azken batean formak geometriara laburtzea da, eta hor argi ikusten da matematikaren eta teknologiaren eragina. Badago historialari bat zientziak Picassoren kubismoan eragin zuzena izan duela dioena. Haren ustez, beste artista batzuengan ere nabaritzen da eragin hori. 

Adibidez?Wassily Kandinskyrengan. E= mc2 ekuazioan inspiratu zen Kandinsky eta horrek dena amorfoa zela pentsatzeko bide eman zion. Forma definiturik ez dagoela pentsatu zuen, azken batean. Nire ustez, Picasso klasikoagoa da. Irudiak abstraktuak dira, baina beti ikus daiteke bururen bat edo beste, George Braquen margoetan bezala. 

Eta alderantzizko eraginik egon al zen? 

Einsteinek irudiak zituen buruan teoriak egin zituenean, baina erlatibitate berezia inoiz ez zuen irudi geometriko bidez azaldu. Herman Minkowski matematikari eta fisikariak atera zuen teoria horretatik geometria, bi urte geroago. Hala, laugarren dimentsioa atera zuen. Laugarren dimentsio hori oso zaila da, baina, errepresentatzeko. Artistek interes handia zuten laugarren dimentsio horretan, eta lau dimentsiotako gauza bat bi dimentsiotako margo batean errepresentatzea obsesio bihurtu zen. Lortuz gero, Jainkoaren begiek ikusten zutena ikustea lortuko zutela pentsatzen zuten. Matematikariek esaten zuten bazela aukera bat lau dimentsioak ulertzeko, aldi bakoitzean dimentsio bat irudikatuz. Picassok, baina, aldi berean proiektatu nahi zituen lau dimentsioak eta Avignongo Andereñoak lanean lortu zuen. Arte abstraktua aurretik hasi zen, baina 1920tik aurrera zientzia abstraktuak indar handia hartu zuen, artearen pare jartzeraino. 

Izendatzaile komunen bat izan al zuten Einsteinek eta Picassok?Bai. Henri Poincare. Poincarek lau dimentsioak landu zituen, matematikan. 

Urte askoan Picasso eta Einstein bi unibertsotakoak balira bezala hartu direla diozu, eta hori oker handia izan dela. Zientzia naturalak eta gizarte zientziak ere hala irakasten dira. 

Oker handia da hori. Teoria eta ekuazioez gain zientziaren historia eta artea ere ikasi beharko lukete zientzialariek, eta berdin gizarte zientzietakoek. Oinarrizko historia ezagutzen ez duena bezain ezjakina da oinarrizko zientzia ez dakiena, eta alderantziz, berdin. Egia da, baina, oso zaila dela zientzia irakastea zientzialaria ez den bati. Hala ere, «alfabetatu» egin behar da. Zientzialarientzat komenigarria da zientziaren historia ikastea. Einstein berak izan zituen arazoak ezagutzea adibidez garrantzitsua da. Einsteinek gorroto zuen hezkuntza sistema, eta arazoak izan zituen unibertsitatean sartzeko. Ikertzaileentzako inspirazio bat izan beharko luke horrek.
